
Extracurricular activity – хичээлээс гадуурх үйл ажиллагаа, intercultural communication (cross cultural communication) – соёл хоорондын харилцаа
Үгүүллийн зорилго нь гадаад хэл суралцагчдын дунд хичээлээс гадуурх үйл ажиллагааг зохион байгуулах замаар соёлын хоорондын ялгаа ба төсөөтэй талууд, соёл хоорондын харилцааг танилцуулах, суралцагчдын өөрийгөө илэрхийлэх, шүүмжлэлт сэтгэлгээг хөгжүүлэх, гадаад хэлээр ярих, сонсох, унших чадваруудыг хөгжүүлэх зорилгоор зохион байгуулж буй “Кино болон Ярианы Клуб”, “Номонд Дурлагсдын Клуб”-ын үйл ажиллагаа, ач холбогдолыг танилцуулах, бусдыг уриалах зорилготой. 
Хичээлээс гадуурх үйл ажиллагаа зохион байгуулах болсон шалтгаан, ач холбогдол нь нэн тэргүүнд суралцагчдын дээр дурдсан чадваруудыг нарийн зохион байгуулалттай сургалтын төлөвлөгөө, хөтөлбөрийг мөрдөх шаардлагатай танхимын сургалтаар зөвхөн хөгжүүлэх нь учир дутагдалтай, цаг хугацааны хувьд давчуу байдаг зэргийн улмаас клубуудыг анхлан туршин ажиллуулж байна.
Хичээлээс гадуурх үйл ажиллагаа гэдгийг тодорхойлбол, сургуулийн хичээлийн хөтөлбөрөөс салангид байж, ихэвчлэн оюутан, сурагчид санаачлан зохион байгуулдаг үйл ажиллагааг хэлдэг. Ийм төрлийн үйл ажиллагаа нь ерөнхийдөө албадлагын бус буюу сайн дурын, нийгэмд чиглэсэн, ойролцоо насны бүлгийн хүмүүсийг хамруулсан хэлбэртэй байдаг. Дараах төрлүүдтэй байна: Урлаг: театр, хөгжим, бүжиг, Клуб: мэтгэлцээн, кино клуб, хэлний клуб гэх мэт, спорт, сайн дурын болон нийгэмд чиглэсэн үйлчилгээ гэх зэрэг олон төрлийг дурдаж болно.
Хичээлээс гадуурх үйл ажиллагаа нь анх 19-р зуунд их дээд сургуульд зохион байгуулагдаж байсан. Эхэн үед хэл зохиол, мэтгэлцээний шинжтэй (Harvard, Yale-с үндэстэй) үйл ажиллагаа байсан. Орчин үед зарим компани, байгууллагууд ажилд орохыг хүсэгчдийн сурлагын дундаж оноог харахын зэрэгцээ, хичээлээс гадуурх ямар үйл ажиллагаанд оролцож байсныг нь мөн шалгуур болгох нь түгээмэл болжээ.
Тэгвэл хичээлээс гадуурх үйл ажиллагааны нэгэн төрөл болох клубуудыг, ялангуяа кино клубын үйл ажиллагаа, ач холбогдолыг онцолъё. 
Кино нь гадаад хэл сурахад маш үр дүнтэйгийн зэрэгцээ соёлын ялгааг олж харж, суралцахад хамгийн чухал зэмсэг болж чаддаг. Соёл харилцааны чухал хэрэглүүр байсаар ирж, хүн, улс үндэстэн хоорондын харилцаанд хүчтэй нөлөө үзүүлсээр ирсэн тул гадаад хэлний багш, сурган хүмүүжүүлэгчдийн хувьд сургалтандаа эсхүл хичээлээс гадуурх үйл ажиллагаагаар суралцагчдад судалж буй гадаад хэлээр яригч улс, түмний соёл, зан заншил, ялгаатай аялгууд, цээр үг, хэллэг гэх мэт соёлын чухал элементүүдийг танилцуулах нь чухал үйл хэрэг юм. Соёл хоорондын харилцаа, ялгааг тод томруунаар үзүүлсэн олон тооны киног ашиглаж болно.
Бид соёл хоорондын харилцааг зааж, сургахын ач холбогдолын талаар хэлэлцэхийн сацуу соёлын тодорхой категориудад хамаарах кинонуудыг танилцуулж, тэдгээртэй холбогдуулан хийж болох дасгал даалгавруудын талаар дурдъя.
Соёлын талаарх 500 гаруй тодорхойлолт байдгийн нэг бол үндэс угсаа, шашин шүтлэг, хэл яриа зэргээр нэгдсэн бүлэг хүмүүсийн уламжлал, зан заншил, урлаг, үнэт зүйлсийг хэлнэ. Сүүлийн хэдэн арван жилийн хугацаанд гадаад хэлний мэргэжилтнүүдийн хувьд соёл хоорондын харилцааг судлах, сургалтын агуулгад багтаах сонирхол өсөж байна. Хэдийгээр дан ганц кино өөр өөр соёл уламжлалтай хүмүүсийн харилцааг бүрэн орлон илэрхийлж чадахгүй ч, ядаж л тийм харилцаатай тулахын өмнө тодорхой ойлголт өгч, бэлтгэл болох нь дамжиггүй. Киногоор дамжуулан соёлын ялгааг олж харснаар манай суралцагчид тэдгээр хүмүүсийн үг үйлдэлийг, мөн аливаа үндэсний цөөнхийг илүүтэй ойлгож, хүлээж авахад тус нэмэр болно. Тухайлбал, олон олон кино соёл хоорондын үл ойлголцол, зөрчил, арьс өнгө, үндэс угсаагаар ялгаварлан гадуурхаж буй байдал зэргийг тод томруун харуулдаг.
Кинотой холбогдсон дасгал, ажлууд

Киног үзүүлэхдээ “өмнөх”, “явцын”, “дараах” дасгал ажил хийх нь зүйтэй.

Үзүүлэхийн өмнө:


Үзүүлэх гэж буй киноны утга санаанд илүү ач холбогдол өгөх үүднээс суралцагчид тухайн хөндөгдөх сэдэв, агуулгын талаар юу мэддэг талаар олж илрүүлэх хэрэгтэй. Аливаа үндэсний цөөнхийн талаар дүрсэлсэн кино үзүүлэх гэж байвал эхлээд тэдгээр хүмүүсийн талаар суралцагчид ямар тогтсон ойлголттой байдаг, хэвлэл мэдээллийн хэрэгсэл ямар ойлголт өгдөг зэргийг ярилцаад, кино үзсэний дараа тэрхүү ойлголт хэрхэн өөрчлөгдсөн талаар хэлэлцэх гэх мэт. 


Суралцагчдын хэлний чадварыг тооцон үзэж үзүүлэх гэж буй киноны талаар оршил танилцуулга хийх, киноны товч сурталчилгаа (movie trailer)-г үзүүлэх байдлаар тус кино юуны талаар, ямар ямар дүрүүд гарах зэргийг үзүүлж, суралцагчдыг бэлдэж болно [Stempleski болон Tomalin, 2001]. Кино үзүүлэхийн өмнө кинонд өргөн хэрэглэгдэх шинэ үг, хэллэг, өгүүлбэр, хэлцийг танилцуулах нь үр дүнтэй байдаг.
Үзүүлэх явцад:

Кино үзүүлэх явцад суралцагчдын киног ойлгож буй ойлголтыг шалгах, гүнзгийрүүлэх дасгал, даалгавар хийлгэх нь зүйтэй. Тухайлбал, кино үзүүлэх явцад зарим чухал, оргил хэсгүүдэд дууг нь хааж, зөвхөн дүрс, бичиг (subtitle)-тэй үзүүлэх, дараагийн удаад дуу, дүрс, бичгийг бүгдийг нь зэрэг байлгаж үзүүлээд гуравдахь удаагаа бичиггүй (no subtitles) үзүүлэх гэх мэт [Taylor, 2005]. Мөн кинонд хэрэглэгдэх шинэ үг, хэллэг, өгүүлбэр хэлцтэй ойролцоо өгүүлбэрүүд бүхий тараах материал тараан өгч, суралцагчид киног үзэх явцдаа тэдгээрийг олж таних. Түүнчлэн тухайн киноны хэсгүүдэд үзүүлж буй хоол хүнс, баяр ёслол, хүмүүсийн гадаад төрх байдал, газар орны шинж байдал зэргийг суралцагчид тэмдэглэж, өөрийн соёлтой жишин үзэх гэх зэрэг дасгал, даалгаврууд өгч болно.
Үзсэний дараа:


Энэ хэсэгт суралцагчид киног хэр зэрэг ойлгосныг шалгах, киноноос сурсан гадаад хэлний мэдлэгийг ашиглахад чиглэнэ. Түүнчлэн энэ үйл ажиллагаа нь  суралцагчдын шүүмжлэлт сэтгэлгээ, мэдээллийг хооронд нь хэрхэн уялдуулж буй чадвар, өөрсдөө тухайн нөхцөл байдалд ямар санаа бодолтой байж, дүгнэлт гаргаж байна зэрэг чадваруудыг түлхэж өгдөг ач холбогдолтой үйл ажиллагаа юм.

Суралцагчдын төсөөлөх чадварыг нэмэгдүүлэх үүднээс киноны үйл явдлыг эргэн санах, дүрүүдийн онцлог, гадаад төрх, боловсрол мэргэжил, харилцаа, дуртай дургүй зүйлс зэргийг яриулах. Киноны оргил үе буюу зөрчил оргилдоо хүрэх үеийн дүрүүдийн сэтгэлийн хөдөлгөөний талаар хэлэлцэх, кинонд гарч буй чухал чухал дүрүүдийн хоорондын харилцаа холбоо, бие биедээ хандах хандлага зэргийг суралцагчид хүснэгтлэн үзүүлж болно.

Өөр нэг хувилбар үйл ажиллагаа бол киноны оргил хэсэг буюу хямрал, зөрчлийг нэг том тойрогт бичиж, тус зөрчил рүү хөтөлсөн шалтгаан, үр дагаваруудыг жижиг жижиг тойргуудад бичин сумаар холбох байдлаар хэлэлцэж болно. 
Бас нэгэн сонирхолтой даалгавар бол суралцагчдыг тус кинонд гарч буй үл таалагдах, үзэн ядаж буй дүрийн оронд өөрийгөө тавьж үзэн, тэр хүний өмнөөс өөрийгөө илэрхийлэх тэмдэглэл бичүүлэх. Ингээд суралцагч тус бүр өөрийн бичсэн санаа бодлыг хуваалцах байдлаар тус дүрийн нөхцөл байдлыг хамгаалж, өмгөөлөх байдлаар мэтгэлцээн хийх замаар цоо шинэ ойлголтууд, сонирхолтой хэлэлцүүлэг тэдний дундаас урган гарах бүрэн боломжтой.
Мөн тус кинонд хүргэсэн соёл хоорондын ялгааны улмаас зөрчил, үл ойлголцолд хүргэсэн нөхцөл байдлын шалтгаан, үр дүн, гарах арга замын талаар суралцагчид бүлгээр хуваагдан хэлэлцэх боломжтой.

Дунд болон түүнээс дээш түвшний хэлний чадвартай суралцагчдад өгч болох бас нэгэн дасгал даалгавар бол багаар ажиллуулах замаар тодорхой нэг киног сонгон үзүүлэн илтгэл (presentation) бэлдүүлж болно. Суралцагчдыг жижиг бүлэгт хуваан соёлын асуудлыг хөндсөн кино сонгуулан, тус кинотой холбогдох бүлэг асуултуудыг өгнө. Тус бүлэг өгөгдсөн асуултуудад хариулт өгөх зорилгоор киног үзэн, судалж эцэст нь илтгэл бэлдэн бусад суралцагчдад үзүүлэх. Учир нь гадаад хэл дээр презентэйшн тавих чадвар академик болон ажил мэргэжлийн түвшинд шаардагдах чадварын нэг болж байгаа тул суралцагчдын хувьд энэ чадварыг хөгжүүлэх шаардлагатай.
Кинонд үнэлгээ өгөхөд асууж болох асуултууд:
· Юуны тухай кино байв? Юуг хүргэх зорилготой байв?

· Ямар төрөлд багтах кино вэ, номын зохиол дээр үндэслэн хийгдсэн эсэх, найруулагч нь хэн бэ?

· Кинонд хэрэглэгдсэн үг хэллэг, хэв маягийг тайлбарлана уу.

· Кино үзэхэд ямар сэтгэгдэл төрсөн бэ? Сэтгэгдэл төрүүлэхүйц дүрслэл, дуу байв уу? Хамгийн мартагдахааргүй зураглал юу байв?
· Киноны үйл явдал ойлгомжтой дарааллаар өрнөсөн үү?

· Киноны төгсгөл ямар санагдав, дараагийн анги хийвэл үйл явдлыг хэрхэн үргэлжлүүлэхийг хүсэж байна?

· Тус кинонд соёлын ямар тал, үнэт зүйлс, онцлог шинжийг үзүүлж байна?

· Үүнтэй ижил зөрчил манай соёлд тохиолдох боломжтой юу?

· Ямар зөрчлийн талаар үзүүлж байна, юунаас үүдэв, хэрхэн шийдэгдэв?

· Энэхүү зөрчлөөс зайлсхийх, өөрөөр шийдвэрлэх арга зам байсан уу?

· Тухайн хүмүүсийн соёлыг илүүтэй ойлгоход энэ кино тус болсон уу?

· Кинонд үзүүлсэн асуудлын талаар урьд нь ойлголттой байсан уу?

· Киноны дараа чиний ойлголт, хандлага хэрхэн өөрчлөгдөв?
· Кино найруулагч тухайн цөөнх үндэстний хүн үү, эсхүл зөвлөгөөн дээр тулгуурлан киног хийв үү?

· Тус кинонд тусгагдаж буй үндэстний хүмүүс энэхүү киног хэрхэн хүлээн авсан бэ?
· Соёл хоорондын ялгаатай талуудыг харуулахын тулд тус киног бусад хүмүүст үзэхийг санал болгох уу? гм.
Дүгнэлт

Хичээлээс гадуурх үйл ажиллагаагаар дамжуулан суралцагчдын гадаад хэлний чадварыг хөгжүүлэх хэрэгцээ шаардлага болон боломж байна. Ялангуяа киног гадаад хэлний сургалтанд, хичээлээс гадуурх үйл ажиллагаанд өргөнөөр ашиглаж байна. Ингэснээр зөвхөн хэлний чадвар нэмэгдээд зогсохгүй өөр соёлтой танилцах үүд хаалгыг нээж өгдөг юм. 

Хийгдэж буй болон цаашид хийгдэх үйл ажиллагаа:
· Англи хэл дээр дэлхийн шилдэг киног сонгон үзүүлэх, ингэхдээ соёлын онцлогийг илүүтэй тусгасан киног сонгох, кинотой холбоотой дагалдах үйл ажиллагаа, хэлэлцүүлэг хийх,
· Англиар яригч орнуудын зочидыг урьж тухайн орны соёл, зан заншил, боловсрол, улс орон, ард түмний талаар яриа өрнүүлэх,
· Өгөгдсөн болон чөлөөт сэдвийн хүрээнд илтгэл тавих оролдлогуудыг турших,
· Англи хэл дээр уран зохиолын ном уншиж, хэлэлцүүлэг өрнүүлэх

	Их Британид амьдардаг энэтхэг охины гэр бүлийн зөрчил
	Инээдэм 
	PG-132

	Bread & Roses, 2001
	Залуу мексик эмэгтэй хууль бусаар АНУ-д ажиллаж буй нь
	Драма
	R

	Brick Lane, 2007
	Лондон руу нүүж буй залуу бангладеш эмэгтэйн амьдрал
	Драма 
	PG-13

	Cast away, 2000
	Хором бүрийг алдалгүй ажилладаг хүн эзэнгүй арал дээр хаягдаад, амьдралын үнэ цэнээ дахин бодож байгаа үйл явдал
	Драма 
	PG-13

	Dangerous Minds, 1995
	Цагаан арьст багш өнгөт арьст сурагчидтайгаа учраа олох гэж чармайна.
	Драма 
	R

	Dirty Pretty Things, 2003
	Хууль бус цагаачид Лондонд хэрхэн амьдарч буй талаар
	Адал явдалт
	R

	Double Happiness, 1995
	Канадад амьдрагч хятад эмэгтэйн зөрчил, бэрхшээл
	Инээдэм 
	PG-13

	East in East, 1998
	Пакистан эцэг Англид амьдрангаа хүүхдүүдээ пакистан уламжлалаар өсгөх гэж чармайж буй үйл явдал
	Инээдэм 
	R

	Freedom Writers, 2007
	Залуухан багш эмэгтэй өөр өөр үндэстнээс бүрдэх хүүхдүүдтэй ангитай хэрхэн учраа олж буй сонирхолтой түүх
	Драма 
	PG-13

	Green Card, 1990
	Гэрлэлтээр холбогдсон америк, франц хүмүүсийн ялгаа
	Романтик инээдэм
	PG-13

	Gung Ho, 1986
	Япон, америк соёлын ялгааг хөгжилтэйгөөр үзүүлсэн
	Инээдэм 
	PG-13

	Mind Your Language, 1970
	Гадаад оюутнууд Лондонд англи хэл сурч буй үйл явдал
	Инээдэм
	


Ашигласан материал:

1. Intercultural training with films, Christine Roell, Germany, Forum сэтгүүл 48-р боть, 2-р хэвлэл, 2010.
2. www.imdb.com

3. http://en.wikipedia.org/wiki/Extracurricular_activity
4. http://americanenglish.state.gov/files/ae/resource_files/48_2-etf-intercultural-training-with-films.pdf
5. http://www.scribd.com/doc/50849658/%D0%9B%D0%B5%D0%BA%D1%86-9
R – Restricted: 17-с доош насны хүүхэд насанд хүрсэн хүнтэй хамт үзэх шаардлатай
PG-13 – Parents Strongly Cautioned: 13-с доош насны хүүхэд үзэхэд тохиромжгүй.

